
SIDANG JEMAAH YANG DIRAHMATI ALLAH SWT SEKALIAN,

Marilah kita meningkatkan ketakwaan kepada Allah SWT dengan melaksanakan segala
perintah-Nya dan menjauhi segala larangan-Nya. Mudah-mudahan kita sentiasa berada
dalam rahmat dan keredaan Allah SWT di dunia dan di akhirat. Pada hari ini, khutbah

akan membicarakan tajuk: “27 Kali Ganda”.

Sebelum itu, saya ingin mengingatkan agar kita terus berdisiplin dalam menjaga diri,
daripada terdedah dengan wabak penyakit kerana mencegah itu lebih baik daripada
mengubati. Pada waktu yang sama, manfaatkan waktu Hari Jumaat ini untuk berdoa agar
kita semua dijauhkan dari sebarang bentuk wabak, fithah dan kemudaratan kerana pada
Hari Jumaat terdapat satu waktu yang Allah SWT akan mengkabulkan doa sebagaimana

hadis yang diriwayatkan daripada Abu Hurairah RA bahawa Rasulullah SAW bersabda:

Mafhumnya: “Pada Hari Jumaat itu terdapat satu waktu yang jika seorang Muslim
melakukan solat dan memohon sesuatu kepada Allah SWT, nescaya permintaannya akan
dikabulkan’. Lalu baginda memberi isyarat dengan tangannya yang menunjukkan

sedikitnya waktu itu”. (Hadis riwayat Imam al-Bukhari dan Imam Muslim)

SIDANG JEMAAH YANG DIRAHMATI ALLAH SEKALIAN,

Ibadah solat merupakan salah satu teras dalam Islam yang mesti dilaksanakan oleh setiap
yang mukallaf. la memiliki keistimewaan yang sangat tinggi dalam Islam. Sebagai tiang
agama, ia menjadi batas pemisah antara keislaman dan kekufuran. Terlalu banyak
kelebihan dan faedah yang disebut bagi orang yang mendirikan solat. Antaranya, solat
dapat mencegah seseorang daripada melakukan perkara-perkara yang keji dan mungkar.
Selain itu, solat dapat menggugurkan dosa seseorang selagimana tidak melakukan dosa
besar. Paling penting, solat yang dilakukan itu menjadi cahaya pada hari kiamat
sebagaimana disebut dalam hadis yang diriwayatkan daripada Abdullah bin Amr RA
bahawa Rasulullah SAW bersabda:

Mafhumnya; “Barangsiapa yang menjaga solat lima waktu, maka solat itu akan menjadi
cahaya, bukti dan keselamatan baginya pada hari kiamat. Dan barangsiapa yang tidak
menjaganya, maka dia tidak mendapatkan cahaya, bukti, dan juga tidak mendapat
keselamatan. Dan pada hari kiamat, orang yang tidak menjaga solatnya itu akan bersama

Qarun, Firaun, Haman, dan Ubay bin Khalaf’. (Hadis riwayat Imam Ahmad)

SIDANG JEMAAH YANG DIRAHMATI ALLAH SEKALIAN,

Rasulullah SAW sangat menggalakkan bagi kaum lelaki untuk mengerjakan solat secara
berjemaah di masjid. Rasulullah SAW tidak pernah tinggal berjemaah di masjid bahkan
ketika sakit sekalipun, baginda tetap berusaha menghadirkan diri untuk berjemaah walau
terpaksa dipapabh. Inilah yang perlu kita contohi dari teladan agung kita. Bagaimana pula

dengan kita yang sihat ini?

Saudaraku sekalian! Rasulullah SAW memberi penekanan yang serius tentang solat
berjemaah kerana ia mempunyai manfaat dan ganjaran yang sangat besar. Sebuah hadis
yang diriwayatkan dari lbnu ‘Umar radhiallahu anhuma bahawa Rasulullah SAW

bersabda:

Mafhumnya: “Solat berjemaah itu lebih utama 27 (dua puluh tujuh) kali ganda darjat

daripada solat secara sendirian”, (Hadis riwayat Imam al-Bukhari dan Imam Muslim)

Selain itu juga, Rasulullah SAW juga memberi jaminan kepada orang yang ikhlas
mendirikan solat secara berjemaah di masjid bahawa mereka akan terselamat daripada
api neraka dan sifat munafik. Sebagaimana hadis yang diriwayatkan daripada Anas RA
bahawa Rasulullah SAW bersabda'

Mafhumnya: “Barangsiapa solat berjemaah dengan ikhlas kerana Allah selama 40
dengan mendapat takbir pertama (takbiratul ihram), maka dia dibebaskan dari dua
perkara: dibebaskan dari neraka dan dibebaskan dari kemunafikan”. (Hadis riwayat

Imam al-Tirmidzi)

SIDANG JEMAAH YANG DIRAHMATI ALLAH SEKALIAN,
Para bapa dan ibu berperanan besar mendidik dan mengasuh anak-anak mereka

mendirikan solat sejak dari kecil dengan menunjukkan contoh teladan yang baik kepada

anak-anak. Pengajaran dan penerapan ibadah solat mesti bermula dengan ibu bapa
terlebih dahulu kerana anak-anak ini nanti sebenarnya akan menjadikan ibu bapa sebagai
contoh utama mereka. Inilah juga perintah dari Rasulullah SAW:

Mafhumnya: “Perintahkanlah anak-anak kamu untuk mendirikan solat ketika mereka
berumur tujuh tahun dan pukullah mereka (jika mereka tidak mahu melaksanakannya)
ketika mereka berumur sepuluh tahun dan pisahkanlah tempat tidur antara mereka”.
(Hadith riwayat Abu Daud)

Pada hari ini, masjid-masjid telah dibuka untuk kehadiran jemaah bagi menunaikan solat.
Gunakanlah kesempatan - selagi hayat dikandung badan, sementara sihat sebelum sakit
datang - untuk berusaha memenuhkan masjid dengan memperkenakan perhiasan diri

yang terbaik.

Renungkan sepotong hadis yang diriwayatkan oleh Abu Hurairah RA bahawa Nabi SAW
bersabda: Maksudnya: “Sesungguhnya amal seseorang hamba yang pertama kali akan
dihisab pada hari kiamat ialah solatnya. Apabila solatnya baik, dia akan mendapatkan
kejayaan dan kebaikan. Apabila solatnya rosak, dia akan menyesal dan merugi. Jika ada
yang kurang daripada (pelaksanaan) solat wajibnya, Allah Azza wa Jalla berkata: Lihatlah,
apakah pada hamba tersebut memiliki amalan solat sunat?’ Maka solat sunat tersebut
akan menampung kekurangan solat wajibnya. Begitu juga amalan lainnya seperti itu”.

(Hadis riwayat Imam al- Tirmidzi)

KHUTBAH KEDUA

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Hindarkanlah
kami dari sebarang bala bencana, waba' penyakit, perbuatan-perbuatan keji dan munkar,
seperti rasuah, salah guna kuasa dan hiburan yang melalaikan. Hanya kepada-Mu jua Ya
Allah, tempat kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya AIIah doa kami mohon diperkenan dan dlterlma

